
[Basel], [15. März 1577] 

 
Von Bonaventura Vulcanius 
 
Konzept: UB Leiden, VUL 36, fol. 96v-97r. 
Edition: De Vries de Heekelingen S. 242f., Nr. 115. 
 
Wolfio. 
Effectum est tandem quod petisti, vir doctissime. Ego vero in istius libelli editione praestiti 
operam non quantam volui, sed quantam potui. Nam ut officina typographica longe a mea 
habitatione fuit remota, ita non nisi quum illis commodum fuit correctionem mihi detulerunt, 
reliqua correctori homini plane insulso commiserunt, qui nisi forte fortuna sub initium 
editionis ad typographiam venissem, varias lectiones quae marginibus adscriptae sunt in 
ipsum contextum conjecisset. Sed haec mihi etiam cum Zvingero communis querela est. 
Interea voluntatem meam ut pro facto habeas, meque nihil non tua causa velle ut tibi 
persuadeas etiam atque etiam rogo. 
De typographorum nostrorum tarditate non possum non vehementer queri, tametsi video 
difficultatem temporum in causa esse, quo fit ut non plane alienus sim de suscipienda 
profectione Italica, si patronus aliquis mihi contigat quem absque meo sumptu comiter. Neque 
enim tempestatem hanc Belgicam, quae totam fere Europam concutit atque exagitat 
diuturnam esse posse arbitror et ego interea ex bibliothecis Italiae nonnulla conquirere 
possem, quae Cyrilli mei editionem auctiorem redderent. Quod quidem consilium meum eo 
libentius in sinum tuum effundo, quod mihi penitus persuadeam, si qua istic ejus perficiendi 
occasio offeratur, commendationem tuam mihi non defuturam, quae spes ut ne me fallat, 
etiam atque etiam rogo. 




